
Агенцијата за заштита на правото на слободен пристап до информациите од јавен карактер, врз основа на член 109 став 1 и 2 од Законот за општата управна постапка (“Службен весник на Република Македонија“ бр. 124/2015), а согласно член 27 и член 34 став 1  од Законот за слободен пристап до информации од јавен карактер (“Службен весник на Република Северна Македонија“ бр. 101/2019) и согласно одредбите на Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20), постапувајќи по Жалбата изјавена од Д. В., поднесена против Општина Охрид, на 04.05.2026 година го донесе следното 
                                                                         Р Е Ш Е Н И Е
Жалбата изјавена од Д. В., поднесена против Општина Охрид, заведена во архивата на Агенцијата за заштита на правото на слободен пристап до информациите од јавен карактер под бр.08-69 на 22.04.2026 година СЕ ОТФРЛА како недопуштена. 
О Б Р А З Л О Ж Е Н И Е

Д. В. на 29.12.2025 година, поднела Барање за пристап до информации од јавен карактер до Општина Охрид, со кое побарала по е-маил да и се достави следната информација:
„...барам да ми се достави информација во врска со постапувањето по поднесена иницијатива за инспекциски надзор за нелегална градба“.
Постапувајќи по наведеното Барање, Имателот на информации на 30.12.2025 година до Барателот доставил емаил со кој побарал од Барателот на информации да го допрецизира Барањето, односно го прашува Барателот „дали се работи за Пријава до инспекторат за нелегална градба или е Барање за информација од јавен карактер (доколку е барање за инф од ј.к. што конкретно ве интересира), доколку е Пријава од инспекторатот, тогаш ќе им се наложи да ве известата дирекно како пријавител за конкретната градба и преземените дејствија. Ве молиме во текот на денов да го прецизирате барањето...“
Барателот на информации  на 05.01.2026 година до Имателот на информации доставил емаил, во кој е наведено: „Пријавата до инспекторатот е поднесена на 28.04.2025 г., но инспекторатот одбива да одговори за постапувањето, иако е законски обврзан на тоа. Со оглед дека се работи за пријава до овластен инспекторат што е во надлежност на Општина Охрид, поднесувам барање за информација во врска со поднесена претставка“.
	Имателот на информации на 02.01.2026 година до Барателот доставил емаил, со кој го известува Барателот дека „вашето барање беше веднаш процесирано, со оглед да истото не е дојдено до мене, значи инспекторатот го зел во работа како Пријава“.
Барателот на информации поднел Жалба до Агенцијата, заведена со бр.08-69 на 22.04.2026 година, поради тоа што не добил одговор. Во Жалбата е наведено: „До денес, 02.02.2026 г. немам добиено никаков одговор, а согласно член 21 од Законот за слободен пристап...рокот е веќе изминат...“. Во прилог достави Иницијатива за инспекциски надзор – нелегална градба од 28.04.2025 година.
 Постапувајќи по наведената Жалба, Агенцијата за заштита на правото на слободен пристап до информациите од јавен карактер истата ја отфрли како недопуштена, поради следното:
Агенцијата за заштита на правото на слободен пристап до информациите од јавен карактер, утврди дека Барањето на Барателот, поднесено до Општина Охрид на 29.12.2025 година, не претставува барање за пристап до информации од јавен карактер, туку е барање од надлежност на Општина Охрид, односно постапка по пријавата на Барателот по Иницијатива за инспекциски надзор. 
Агенцијата му укажува на Барателот на информации дека Барателот на информации во врска со побараните информации е должен да очекува постапка и одговор на пријавата согласно материјалните закони, а не согласно Законот за слободен пристап до информации од јавен карактер да ги побара.
Согласно член 26 од Законот за слободен пристап до информации од јавен карактер „Право на правна заштита во согласност со овој закон има барателот кој поднел барање за пристап до информација согласно членот 12 став (1) од овој закон“. Во конкретниот случај Барателот се обидел да добие информација од Имателот на информации, неосновано повикувајќи се на Законот за слободен пристап до информации од јавен карактер.
Врз основа на сето погоре наведено, Агенцијата за заштита на правото на слободен пристап до информациите од јавен карактер одлучи како во диспозитивот на ова Решение.

Ова Решение е конечно во управната постапка и против него нема место за жалба.
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

	                                                                                                                     Директор,
                                                                                                                               Петар Гајдов

